
ACORDO SOBRE A ACTUALIZACIÓN DO PLAN XERAL DE 

NORMALIZACIÓN DA LINGUA GALEGA 

 

Con data do 15 de xullo de 2026, a Consellería de Cultura, Lingua e 

Xuventude remitiu ao Parlamento de Galicia a proposta de actualización 

do Plan xeral de normalización da lingua galega (PXNLG), resultado dun 

amplo proceso de análise, participación e diálogo, dirixido a seguir 

avanzando e favorecendo a promoción e uso do galego, co obxectivo de 

reverter a súa condición de lingua minorizada, no marco dos principios 

recollidos na Carta Europea das Linguas Rexionais ou Minoritarias. 

O documento é froito do traballo desenvolvido por 11 comisións 

sectoriais, nas que participaron arredor de 130 persoas expertas, así 

como das achegas realizadas por particulares, entidades e institucións 

ao longo do proceso. En total, mantivéronse máis de 400 contactos e 

recibíronse arredor de 1.400 achegas, que contribuíron a enriquecer e 

completar este documento. 

Tamén no marco deste proceso de diálogo convocáronse diversas 

xuntanzas de traballo, ás que foron convidadas todas as forzas con 

representación parlamentaria e nas que participaron efectivamente 

representantes do Grupo Parlamentario Popular de Galicia, do Grupo 

Parlamentario Socialista de Galicia e do Grupo Parlamentario Mixto, co 

obxectivo de procurar puntos de encontro arredor das medidas 

destinadas a promover e impulsar o uso da lingua galega. 

 

O Plan asume o compromiso de defender e promover a presenza plena 

da lingua galega en todos aqueles ámbitos e espazos de toma de 

decisións e de máximo prestixio político, xurídico e administrativo, co 

obxectivo de reforzar o seu status, ampliar a súa utilidade e garantir a 

súa visibilidade pública. A normalización lingüística implica afianzar o uso 

do galego como un dereito efectivo da cidadanía e como unha lingua 

plenamente válida para o exercicio da representación política e das 

funcións institucionais. Neste marco, promoverase e apoiarase o 

recoñecemento e uso oficial do galego nas institucións da Unión 

Europea, avanzando cara á súa plena presenza e igualdade de 

consideración nos espazos institucionais nos que se adoptan decisións 

de relevancia para a sociedade galega.  

Como resultado das distintas sesións de traballo, os representantes do 

Grupo Parlamentario Popular de Galicia e do Grupo Parlamentario 

Socialista de Galicia  

ACORDAN: 

1.- Introducir as seguintes modificacións consensuadas na 

proposta de actualización do PXNLG 

►1.1 Notas sobre a elaboración do PXNLG-2026 (Páx.55) 

Introducir unha nova redacción no último parágrafo: 

“O proceso de execución do PXNLG será dobremente avaliado: 

A Secretaría Xeral da Lingua elaborará un informe anual de 

seguimento, que incluirá un cronograma preciso sobre a aplicación 

das distintas medidas, e enviará ao Parlamento de Galicia para a 

súa presentación e debate.  

Asemade, o PXNLG deberá ser avaliado anualmente polo 

Consello Asesor da Lingua Galega, organismo que debe ser 

creado, entre outras, coas funcións fundamentais de asesorar os 

poderes públicos con competencia en materia lingüística e estudar 

e analizar as cuestións relacionadas co fomento, protección e 

promoción do galego na sociedade. Este organismo, que integrará, 

entre outros, a representantes da Xunta de Galicia, dos grupos 

parlamentarios do Parlamento de Galicia, da Real Academia 

Galega, do Consello da Cultura Galega e de entidades e 

asociacións vencelladas a promoción da lingua galega, deberá 

estudar e facer un seguimento da evolución social da lingua 

galega, polo que será o que albergue o Observatorio do galego na 

familia e o Observatorio do Galego na Mocidade, previstos neste 

PXNLG-2026, así coma outros posibles observatorios que se 

poñan en marcha para analizar a presenza da lingua galega en 

distintos sectores da sociedade”. 

►1.2 Sector 3. Educación Medidas Grupo 3.1.1 Educación formal 

(Páxina 141)  

Substituír o punto 3.1.1.2 con esta nova redacción: 

“Atendendo a recomendacións da Carta Europea de Lingua 

Minoritarias, favorecerase na educación obrigatoria a impartición 

de materias do ámbito científico ou tecnolóxico en lingua galega, 

tendo en conta a súa condición de lingua minorizada, asegurando 

que nos centros educativos bilingües de Galicia o 50 % do horario 

lectivo das materias non lingüísticas será impartido en galego.  

No caso dos centros plurilingües, mentres non se completa o 

proceso de implantación progresiva na lingua estranxeira ata 

alcanzar a distribución equitativa por terzos prevista legalmente, os 

centros adaptarán o seu proxecto lingüístico para garantir que a 

diferencia ata completar ese terzo, se imparta equitativamente en 

galego e castelán, segundo o procedemento establecido no 

regulamento de centros. 

A Xunta de Galicia elaborará anualmente cos datos que xa vén 

recadando a Inspección Educativa xunto con aqueles outros que 

se inclúan no Plan Xeral de Inspección Educativa de forma 

explícita, un informe detallado e específico do cumprimento das 

materias impartidas en galego en todos os centros educativos do 

que dará conta no Parlamento o secretario xeral da lingua, así 

como do cumprimento da normativa relacionada e do establecido 

no Plan Xeral da Lingua.  

►1.3 Sector 3. Educación Medidas. 3.1.1 Educación formal (páxina 

142) 

Medida 3.1.1.5 (d) 

 Engadirase: “O profesorado empregará nas aulas de educación infantil 

a lingua materna predominante entre o alumnado, tendo en conta tamén 

a lingua da contorna. Poñerase especial atención a que en todos os 

ámbitos e especialmente nas contornas urbanas e periurbanas, o galego 

se use tanto como o castelán, coa finalidade de que o alumnado adquira 

competencias equivalentes en ámbalas dúas linguas”.  

►1.4 Sector 3. Educación Medidas. 3.1.1 Educación formal (Páxina 

143) 

Engadir unha nova medida 3.1.1.15 bis 

“Proxecto lingüístico dos centros educativos:  

Incorporar no proxecto lingüístico dos centros un apartado de 

seguimento dos seus obxectivos e avaliación das accións 

impulsadas para dar cumprimento ás medidas contempladas no 

PXNLG”. 

►1.5 Sector 3. Educación Medidas. 3.1.2 Dinámicas sociais e 

escolares, formación e recursos (Páxina 148) 

Propoñemos engadir ao apartado 3.1.2.39  

“a fin de concluír o ciclo formativo con igualdade de competencias 

en ambas as dúas linguas e de facilitar o efectivo desempeño 

profesional en lingua galega”.   

►1.6 Sector 7. Medidas Comunicación. Engadir medida 7.2.1.5 

Impulsar a presenza do galego nos medios de comunicación públicos e 

privados. (páxina 290) 

“Promover entre os medios de comunicación que as declaracións, 

entrevistas ou reportaxes efectuadas en lingua galega sexan 

transcritas respectando a lingua nas que foron realizadas”.  

2. Acordos complementarios 

►2.1 Financiamento 

Incrementar en 1,5 millóns de euros ao ano a dotación 

orzamentaria para o fomento da lingua galega durante a presente 

lexislatura. 

Garantir nos vindeiros anos que as partidas orzamentarias nas 

distintas áreas de goberno dedicadas ao fomento, difusión, 

promoción da lingua galega experimenten unha subida nunca 

inferior ao incremento xeral do orzamento, consolidando unha 

mobilización superior aos 65 millóns de euros nos vindeiros catro 

anos. 

►2.2 Parlamento 

Impulsar un acordo parlamentario solicitando a ampliación dos 

contidos en lingua galega en RTVE play para que as producións 

galegas nesta plataforma equiparen a súa presenza ao catalán e 

éuscaro. 

►2.3 Industria editora 

Planificar da man da industria editora as medidas de apoio ao 

sector incluíndo o incremento orzamentario das axudas á edición 

e garantindo que aquelas especificamente destinadas á promoción 

da lingua galega non compitan coas axudas á edición en castelán. 

Establecer un marco de colaboración co sector da edición  que 

permita definir as medidas para a internacionalización dos 

produtos editoriais en lingua galega. 

►2.4 Produción audiovisual  

En desenvolvemento do establecido no propio PXNLG (Sector 7. 

Comunicación, infraestruturas e industrias culturais).  

1. Elaborar, da man do sector, un plan de optimización da 

presenza da lingua galega en plataformas, sistemas dixitais e 

redes sociais e desenvolver accións estratéxicas co sector 

audiovisual galego para o fomento do uso da lingua galega en 

plataformas dixitais e redes sociais. 

2. Incrementaranse dende este primeiro ano as partidas para a 

produción audiovisual en galego.  

3. Os representantes dos grupos asinantes no Consello asesor da 

CSAG, promoverán: 

3.1 Unha programación infantil propia e específica en galego 

co fin de estender, prestixiar e normalizar o uso do galego entre a 

poboación infantil, apoiando os obxectivos establecidos no 

PXNLG. 

3.2. O aumento da proxección de proxectos elaborados en 

lingua galega por produtoras independentes dentro da 

programación da CSAG. 

►2.5 Lei Paz Andrade 

Completar o cumprimento das previsións contidas na Lei Paz 

Andrade que habilita competencias en portugués e fomenta o uso 

da lingua galega. 

►2.6 Tecnoloxías  

Reforzar a colaboración institucional entre a Xunta de Galicia e 

Goberno de España co fin de alcanzar a operatividade plena en 

lingua galega das principais ferramentas de xestión da 

Administración do Estado en Galicia e en xeral a tramitación 

electrónica no ámbito da administración (xudicial, notarial...). 

Integrar recursos, correctores, tradutores, recoñecemento de voz e 

implantación do uso da Intelixencia Artificial (IA) para a 

galeguización das administracións públicas e do conxunto da 

sociedade galega. 

►2.7 Plan de fomento da lectura 

Deseñar un novo plan de fomento da lectura en lingua galega en 

diálogo coa Real Academia Galega, Consello da Cultura Galega e 

representantes do sector. 

►2.8 Prazos 

O primeiro informe anual de seguimento elaborado pola Secretaría 

Xeral da Lingua será presentado e sometido a debate 

parlamentario no primeiro trimestre de 2027. 

As modificacións normativas relativas ao ámbito da Educación 

deberán aprobarse antes de remate do ano 2026.  

Os restantes acordos contidos no presente documento 

aplicaranse durante o ano 2027, levándose a cabo as 

modificacións normativas que sexan necesarias para dar pleno 

cumprimento a este acordo, incluíndose os incrementos 

orzamentarios previstos no presente documento nas leis de 

orzamentos correspondentes aos anos 2027 e 2028. 

En virtude dos acordos contidos no presente documento o Grupo 

Parlamentario Popular e o Grupo Parlamentario Socialista 

comprométense a: 

Votar afirmativamente no Parlamento de Galicia a aprobación do Plan 

Xeral de Normalización Lingüística coas achegas anteriormente 

expresadas. 

No Pazo do Hórreo, 24 de setembro de 2026 

 

 

 

 

 

Representante           Representante 
 

Grupo Parlamentario  Grupo Parlamentario 
Popular de Galicia   Socialista de Galicia 


